
Innføring av Frida ved UiB
Universitetet i Bergen skal i løpet av 2004 ta i bruk eit nytt system for å dokumentere forskingsresultat, fagleg interessefelt (kompetanse) og i neste omgang også forskingsprosjekt. Systemet, som har fått namnet Frida (Forskningsresultater, Informasjon og Dokumentasjon av vitenskapelige Aktiviteter),  skal erstatte det lokale Fdok.

Frida er eit samarbeidsprosjekt mellom dei fire universiteta. Prosjektet er organisert med ei styringsgruppe og ei prosjektgruppe med ein medlem frå kvart universitet. USIT er leverandør av applikasjonen, og prosjektleiaren er knytt til USIT. USIT vil også ha ansvaret for servarar og for å drifte systemet når det er tatt i bruk. 
Før Frida blir tatt i bruk ved UiB, er det nødvendig å avklare ansvaret for ulike sider ved bruken lokalt. Forslag til oppgåve- og ansvarsplassering for viktige funksjonar er oppstilt nedanfor.

Eineansvar er merkt med ( og delt ansvar med (.
Systemeigar
Eit av dei sentrale spørsmåla er kven som skal ha funksjon som systemeigar/systemforvaltar. 
Fdok har tidlegare vore knytt til UB. Dette har for ein del samanheng med at dokumentasjon av forskingsresultat  primært har vorte oppfatta som bibliografisk materiale, og i liten grad er blitt brukt som styringsverktøy.

Fdok er no overført til Forskingsavdelinga, med denne avdelinga som systemeigar. 

Forskingsavdelinga er tilført personale som har den nødvendige kompetanse både for å kategorisere og gjere tilgjengeleg forskingsmateriale og også for å ivareta nødvendig kvalitetssikring av registreringane ut frå bibliografiske omsyn. Det er naturleg at det også blir denne avdelinga som blir systemeigar for det nye systemet.
Forankring i Forskingsavdelinga bidrar til å understreke den rolle Frida vil ha for budsjettering og fordeling av forskingsmidlar, og for å framskaffe nødvendig leiings- og styringsinformasjon i forskingssamanheng.
Frida vil også bli eit viktig verktøy for Formidlingsavdelinga, PØA og UB, og systemeigar bør derfor ha ansvar for å trekke desse avdelingane regelmessig inn i revisjons- og utviklingsarbeidet. 
Eit tett og konstruktivt samarbeid med IT-avdelinga er ein nødvendig føresetnad både for implementering, drift og vedlikehald/utvikling lokalt. Erfaring tilseier at det særleg i startfasen vil kunne gå med ein del uforutsett tid til dette arbeidet.

Brukarstøtte

Brukarstøtte for Frida bør vere tilgjengeleg på same måte som i dagens Fdok. Personar med kompetanse frå Fdok er som nemnt overført til Forskingsavdelinga og vil kunne ivareta hovudtyngda av behovet for brukarstøtte. Brukarstøtte som gjeld datatekniske forhold, linje- og nettilknyting, m.m.  bør likevel liggje til It-avdelinga.
Støtteapparat ved institutt
I tilknyting til Fdok har det vore utpeika instituttvise koordinatorar (”superbrukarar”). Dette har normalt vore kontorsjefane ved institutta, og dei har m.a. hatt ansvar for ajourføring ved det enkelte institutt og assistert tilsette i samband med innlegging av relevant informasjon. Desse personane har hatt større innsikt i system og rutinar enn gjennomsnittsbrukaren, og har gjerne vore kursa spesielt. Ordninga med slike superbrukarar bør vidareførast, gjerne med dei same personane som i dag.
Kvalitetssikring av data
Alt frå første dag systemet blir tatt i bruk, er det viktig å leggje til rette for gode rutinar som bidrar til at dei data som blir lagde inn, kan kvalitetssikrast på effektive måtar. Dette er nødvendig dersom data frå systemet skal kunne brukast i budsjettsamanheng.

Ein del slike sikringsmekanismar er bygde inn i det nye systemet i form av autoritetsregister. Dette gjeld m.a. lister over tidsskrifter med opplysningar om korrekt tittel og kortform for tidsskriftet, opplysningar om det har/ikkje har referee-ordning, om utbreiing (nasjonalt/ internasjonalt), m.m., lister over nasjonale og internasjonale institusjonar med opplysning om korrekt namn og kortform, m.m. 
Ved UiB vil det dessutan gjennom Feide-systemet bli etablert eit autoritativt personregister, med opplysningar over tilsette ved UiB, kvar dei er tilsette, stilling, m.m. Dette personregisteret vil bli tilgjengeleg via Frida, og vil dermed også vere eit element som bidrar til kvalitetssikring av data i Frida.
Men framleis vil kvar registrator ha ansvaret  for at dei enkelte registreringane er korrekte. Det gjeld så vel korrekt tittel på verket som korrekte opplysningar om utgjevarstad og ‑tid, korrekte namn på ev. medforfattarar utanfor institusjonen, og klassifisering i korrekt kategori. 
For å kvalitetssikre den siste type registreringar er det naturleg at det blir etablert ei ordning med ”ansvarleg fagredaktør” på så lågt nivå at slik kvalitetssikring gjev meining. Dette er ein funksjon som naturleg bør liggje til instituttstyrar, som jo har det overordna faglege ansvaret ved instituttet. Ei tilsvarande ordning er i dag under vurdering på Medfak når det gjeld registreringar i Fdok.  
Det bør vurderast om ei slik ordning også skal innførast på fakultetsnivå, t.d. knytt til prodekan for forsking. Ordninga vil kunne bidra både til kvalitetssikring av data og til standardisering av registreringane ved det enkelte fakultet.

Kvalitetssikring er elles forhold som vi vil komme tilbake til i samband med igangsetjinga av systemet. 
Etablering av testgruppe
Før systemet blir tatt i bruk, er det naturleg at det blir etablert ei eiga gruppe som kan prøve ut systemet, slik at idiosynkrasiar og andre ”særdrag” ved systemet ikkje kjem som over​raskingar for nye brukarar. 
Ei slik testgruppe bør bestå både av personar som har erfaring frå registreringsarbeid i Fdok, og av personar som manglar slik erfaring, og så vel av vitskapleg som administrativt personale. 

Forslag til personar til ei slik gruppe vil vi komme tilbake. 

Import av data m.m.

Når Frida blir tatt i bruk, er det meininga frå USITs side at data frå BIBSYS og frå Fdok skal vere importert. I tillegg er det lagt opp til import frå ein del andre datakjelder. Dette gjeld først og frems data frå frå ISI. Også data frå andre kjelder, t.d. Medline og Norart, vil det vere aktuelt å importere. Dette er arbeid som skjer i regi av UHR, men det føreset ein heil del lokalt kontrollarbeid, m.a. i å standardisere forfattarnamn og å knyte forfattarane til korrekt institusjon/avdeling/institutt. Det siste er eit viktig element i kvalitetssikringa av data i Frida.

